
   Мĕн ачаран хăратăп сĕмлĕхрен.

Ухмаха ернĕн хама хам туятăп.

Пĕчченлĕх. Çĕмлĕх — маншăн ĕлĕкрен

Шуйттан çуратнă йĕкĕреш. Суятăп…

 

Чун çăлтăрĕ сӳннĕнех туйăнать

Çав сĕмлĕхре, часрах хĕрес хуратăп.

Уçăмлă мар хăрушлăх йăтăнать

Çӳл тӳперен, тĕрлĕ мĕлке куратăп.

 

Пуç арпашман, çук, сывă, чиперех,

Пĕчченлĕх. Сĕмлĕх — пурнăç ĕмĕлки.

Çĕн саманан чăнлăхĕ еплерех?

Ниагари кăтăрнă шыв сикки.

 

Шыв ташшине тĕтрене çавăрать,

Илемлĕ курăну çак – куç ултавĕ.

Çав миражра та сĕмлĕх çывăрать,

Çылăх ăшне путайнă пилĕн тавĕ.

 

Хăтăлмалла, çĕршывăм, сĕмлĕхрен,

Ун чухне тин куçран пăхма вăтанĕ

Усал-тĕсел, эс çимĕн йӳç хĕрен,

Пылне-çăвне ачу-пăчу тутанĕ.

  